DISCURSU MANIFESTACIÓN DÍA DE LES LLETRES ASTURIANES

Amigos y amigues, en primer llugar en nome de la Xunta pola Defensa de la Llingua Asturiana damósvos les gracies por tar güei equí un añu más, xunto cola parte de la sociedá asturiana que sigue tando dispuesto a salir a la cai pa reclamar los sos derechos llingüísticos.

Amás, esti añu, unviámos-yos un saludu especial a la xente que ta con nós convidao a participar nes Xornaes Mocedá y Llingües minorizaes que la Xunta entama xunto col Conseyu de Mocedá del Principáu d’Asturies.

Güei volvemos movilizanos pa plantar cara a una élite política irresponsable y desinteresada que se sitúa belixerantemente en contra de los derechos llingüísticos, de los derechos humanos, de la ciudadanía a la que representen.

Unes poques families polítiques que n’estos 30 años vienen demostrando

pocos méritos aparte del de la defensa implacable de la poltrona.

Con esa motivación fundamental, nun ye estraño que vean a la llingua

asturiana como un problema. Pa ellos el patrimoniu llingüísticu d’Asturies nun ye un elementu a protexer y amosar al mundu con arguyu, sinon una molestia incómoda qu’hai que desaniciar pa que nun perturbe’l so estáu de despreocupación pacetible.

Solo asina pue esplicase que teamos festexando’l 30 Día de les Lletres

Asturianes ensin que la nuestra llingua tea tovía reconocida oficialmente.

30 años abulta tiempu demasiao de sordera institucional.

Somos conscientes de que los que tienen el poder anguaño tán en contra

d’esta reivindicación. Somos conscientes de que tienen munches

ferramientes nes sos manes pa faer por que fracasemos na conquista de los nuestros oxetivos.

Sabemos qu’en toos estos años de llucha los llogros consiguíos foron menos de los necesarios. Pero tamién sabemos -y los que tán enfrente sábenlo tán bien como nosotros- que nun son quien a doblanos y que’l movimientu de recuperación llingüística ta afitáu, tien relevu y nunca va dase.

En toos estos años la reivindicación llingüística n’Asturies consiguió

afitar y fortalecer el respaldu d’una mayoría social plural dafechu y más y más amplia cada día. Podemos dicir ensin riesgu a equivocanos que cuntamos cola simpatía de la inmensa mayoría de los asturianos y

asturianes. Sabémoslo nosotros, y sábenlo tamién los que tenemos enfrente.

Solo asina pue esplicase la dedicación cola que s’empleen n’intentar

silencianos. Con esi oxetivu tienen intentao casi too lo imaxinable.

Sicasí, les coacciones, la represión, les multes y los xuicios nun fueron a amedrentanos. Tampoco’l so poder de control mediáticu nun pue tornar la presencia diaria de la reivindicación llingüística ente la opinión pública asturiana.

Y asina vamos siguir. Agora tenemos la pallabra y tán escuchándonos porque falamos al alto la lleva y porque nun-yos va quedar otru remediu.

Güei tamos equí pa dicir que la llingua asturiana merez el mesmu respetu y consideración que’l que merecen el restu les llingües.

Güei queremos dicir que los asturianos y asturianes nun somos menos que naide y que nunca vamos aceptar que se nos nieguen los derechos que nos pertenecen y que sí se-yos reconocen al restu ciudadanos y ciudadanes del Estáu.

Sabemos meyor que naide lo abegosu y pindiu del camín que tenemos

qu’andar. Pero sabemos que tenemos fecho yá buena parte d’él y tamién que tenemos voluntá y paciencia abondo pa siguir avanzando hasta llegar a la meta.

Nestos años fuimos quien a construir un movimientu de reivindicación

llingüística colos cimientos bien afitaos, potente y bien engrasáu que yá ye quien a plantar cara y ganar batalles a los que tienen el sartén pel mangu.

Nes últimes selmanes dimos buena prueba d’ello. L’intentu d’esclusión de la llingua asturiana de los planes d’estudiu de la Escuela de Maxisteriu foi contestáu contundentemente pola Xunta pola Defensa de la Llingua Asturiana, col protagonismu indispensable de la Xunta Moza, y cola collaboración de tolos sectores implicaos, organizaciones sociales, partíos políticos, sindicatos d’enseñanza, docentes y estudianes.

La movilización y la respuesta unitaria que fuimos quien a articular

consiguió tornar una agresión que paecía inesquivable. L’intentu

d’esclusión del asturianu del sistema educativu foi derrotáu en dos

votaciones consecutives por una mayoría amplísima qu’aprobó que’l nuesu idioma entrara por vez primera nos planes d’estudiu reglaos en Maxisteriu.

Ye evidente qu’hai tovía muncho que meyorar, pero mientres teamos dando pasos alantre taremos faciendo camín. Y asina vamos siguir. Avanzando na construcción de consensos con tolos axentes políticos y sociales d’Asturies.

Colos que tán del nuestru llau y tamién trabayando pa sumar a aquellos que tovía siguen oponiéndose al futuru de la nuesa llingua.

Vamos siguir apostando por espacios plurales y unitarios como’l Conceyu Abiertu pola Oficialidá, qu’axunta yá a más de doscientes cincuenta organizaciones y entidaes de tou tipu.

Porque si queremos qu’nun procesu como esti de conquista de derechos

llegue a bon puertu, tenemos que trabayar pa que’l protagonismu tea na

xente, en toles persones que vivimos nesta tierra. Pa eso abrimos de par en par toles posibilidaes de participación y de collaboración.

Agora ye’l momentu. Anque los grupos parllamentarios tengan paralizao la reforma del Estatutu d’Autonomía, esa reforma va facese. Nos prósimos meses van volver entamase les xestiones pa la aprobación na Xunta Xeneral d’un testu nuevu qu’ha incluir el reconocimientu de la llingua asturiana como llingua oficial. Esa ye la próxima batalla pa la que tenemos que tar bien preparaos, ente toos y toes vamos llogralo, porque la razón y la voluntá de la xente asturiano tán nel nuestru llau.

¡L’ASTURIANU LLINGUA OFICIAL, YÁ!

N’Uviéu, a 8 de mayu de 2009

